
難經 

第四十一難-肝獨有兩葉 

原文 

肝獨有兩葉，以何應也？然：肝者，東方木也，木者，

春也，萬物始生，其尚幼小，意無所親，去太陰尚近，離太

陽不遠，猶有兩心，故有兩葉，亦應木葉也。 

 

註釋 

四明陳氏曰：「五藏之相生，母子之道也，故腎為肝之母，屬陰中之太陰，

心為肝之子，屬陽中之太陽，肝之位，切近乎腎，亦不遠乎心也。」 

愚謂： 

肝有兩葉，應東方之木，木者春也，萬物始生，草木甲折兩葉之義也，越人

偶有見於此，而立為論說。不必然，不必不然也。 

其曰太陰太陽，固不必指藏氣及月令而言，但隆冬為陰之極，首夏為陽之盛，

謂之太陰太陽，無不可也，凡讀書要須融活，不可滯泥，先儒所謂「以意逆志，

是謂得之。」信矣。 

後篇謂肝左三葉，右四葉，此云兩葉，總其大者爾。」 

 

 


